
Ymateb ysgrifenedig gan Lywodraeth Cymru i adroddiad y Pwyllgor 
Iechyd a Gofal Cymdeithasol yn dilyn eu hymchwiliad i 
ddeintyddiaeth yng Nghymru

1. Hoffwn ddiolch i'r Pwyllgor am yr adroddiad ar eu hymchwiliad i ddeintyddiaeth
yng Nghymru. Rwy'n falch o ddweud bod argymhellion y Pwyllgor yn cefnogi ein
cyfeiriad polisi presennol, ar y cyfan.

2. Rydym wrthi’n gweithredu’r newid mwyaf sylweddol i'r system ddeintyddol mewn
dwy genhedlaeth. Ni ddylai fod yn syndod felly bod rhywfaint o anniddigrwydd tra
bo'r newid hwn, y mae mawr ei angen, yn cael ei gyflwyno. Mae Llywodraeth Cymru
wedi ymrwymo'n gyfan gwbl i ailgyfeirio deintyddiaeth i fodel ataliol sy'n darparu
gofal a thriniaeth ar sail risg ac anghenion. Dim ond un rhan o'r diwygiad mawr hwn
yw'r contract deintyddol, ac rwy'n falch bod hyn yn cael ei gydnabod yn argymhellion
y pwyllgor.

3. Yn ystod y 12-14 mis nesaf mae'n anochel y bydd angen inni ganolbwyntio ar
drafod y contract deintyddol newydd. Dyma'r conglfaen ar gyfer darparu
deintyddiaeth gofal sylfaenol a phan fydd wedi ei sefydlu bydd yn ein galluogi i
ddatblygu ac adeiladu'r system ddeintyddol ehangach ar sylfaen gadarn.

Amlinellir isod yr ymatebion manwl i'r argymhellion a wneir yn yr adroddiad: 

Argymhelliad 1. Rhaid i Lywodraeth Cymru sicrhau bod y broses ymgynghori 
ynghylch newidiadau posibl i’r contract deintyddol yn cael ei chynnal o leiaf chwe mis 
cyn y bwriedir cyflwyno’r diwygiadau eu hunain. 

Ymateb Llywodraeth Cymru: Derbyn yn Rhannol  
Byddem bob amser yn ceisio cynnwys y proffesiwn deintyddol mewn unrhyw 
newidiadau cyn gynted â phosibl. Yn wir, os yw newidiadau wedi'u cynllunio gan 
ddefnyddio model partneriaeth gymdeithasol cynhelir yr ymgynghoriad yn ystod 
cyfnod datblygu’r ateb y cytunwyd arno, sy'n lliniaru'r angen i ymgynghori. Dyna ein 
nod yn y pen draw, lle bydd pob parti sydd â diddordeb yn gweithio gyda'i gilydd i 
adnabod a chytuno ar atebion. 

Mae Llywodraeth Cymru'n derbyn bod y cynnig i amrywio'r contract ar gyfer 2022/23 
wedi ei gyhoeddi yn hwyrach nag y bydden ni wedi’i ddymuno. Fodd bynnag, roedd 
pandemig COVID-19 yn sefyllfa eithriadol. Yn wyneb yr opsiwn o oedi’r diwygiadau 
am flwyddyn arall, heb fynediad i gleifion newydd am flwyddyn arall, gwnaethom y 
penderfyniad i fwrw ymlaen i amrywio’r contract. Ar gyfer cynnig amrywio 2023/24 
dechreuwyd yr ymgynghoriad ym mis Medi 2022 a gwnaed y cynnig ysgrifenedig ym 
mis Rhagfyr 2022. Dyma'r dull y byddem yn gobeithio parhau i'w gymryd, sy'n taro 
cydbwysedd rhwng ymgysylltu i lunio polisi a rhoi amser i fyfyrio ar y cynnig terfynol.  

Cafwyd peth beirniadaeth yn ddiweddar o ganlyniad i gyflwyno’r hysbysiad i 
amrywio’r contract ar gyfer 2023/24 ar ddiwedd mis Mawrth 2023. Dyma’r cyfrwng 
cyfreithiol ar gyfer gweithredu’r cynnig i amrywio a wnaed ym mis Rhagfyr 2022. Ni 
chafodd unrhyw newidiadau i’r metrigau cyfaint eu cyflwyno gan yr hysbysiad i 
amrywio’r contract, ac eithrio esboniad ynghylch gor-berfformiad y metrig cleifion 
newydd sy’n cyflwyno dull cyson ac er budd y practisau, o’i gymharu â’r flwyddyn 
flaenorol. 
 
Goblygiadau Ariannol –  Dim.  
 
 
Argymhelliad 2. Rhaid i Lywodraeth Cymru fonitro’r apwyntiadau sy’n cael eu rhoi i 
gleifion i sicrhau bod y cydbwysedd yn iawn rhwng gwaith ataliol, gofal sy’n seiliedig 
ar anghenion, darpariaeth ddeintyddol frys, a gweld cleifion newydd. Dylai 
Llywodraeth Cymru adrodd yn ôl i’r Pwyllgor hwn cyn gwneud unrhyw newidiadau 
eraill i’r contract deintyddol. 
 
Ymateb Llywodraeth Cymru: Derbyn yn Rhannol 
 
Byddem yn fodlon cyflwyno adroddiad i'r pwyllgor ar weithgarwch yn ymwneud â 
gofal a thriniaeth yn ystod 2022/23 o dan y broses ddiwygio. Fe allai’r adroddiad hwn 
gael ei gyflwyno yn nhymor yr Hydref os yw'r pwyllgor yn gytûn. 
 
Mae’r cyfeiriad ar gyfer 2023/24 eisoes wedi'i osod gyda'r cynnig diwygio wedi'i 
gyflwyno i bractisau ym mis Rhagfyr 2022. Ers hynny rydym wedi ysgrifennu at 
Gymdeithas Ddeintyddol Prydain (BDA) yn nodi ein bwriad i ddechrau trafodaethau 
ffurfiol ar gontract deintyddol newydd a gofyn iddynt am eu mandad trafod. 
Gobeithiwn mai 2023/24 fydd y flwyddyn olaf o amrywiad ac y bydd y newidiadau'n 
cael eu cytuno drwy drafodaethau teirochrog (Cymdeithas Ddeintyddol Prydain, y 
GIG, Llywodraeth Cymru) gan ddefnyddio egwyddorion partneriaeth gymdeithasol. 
Mae'n debygol y bydd angen ymgynghori’n ffurfiol ar newidiadau i reoliadau contract 
y Gwasanaethau Deintyddol Cyffredinol a fydd yn rhoi cyfle i'r pwyllgor roi eu barn.    
 
Goblygiadau ariannol −  Dim. Darperir ar gyfer costau cyfreithiol sy'n deillio o 
newidiadau deddfwriaethol o fewn y cyllidebau presennol ar gyfer rhaglenni. 
 
  
Argymhelliad 3. Dylai Llywodraeth Cymru ystyried yr opsiynau ar gyfer creu rhestr 
aros ganolog, gan adrodd yn ôl i’r Pwyllgor hwn am y cynnydd erbyn diwedd 2023. 
Fel cam dros dro, dylai Llywodraeth Cymru sicrhau bod pob bwrdd iechyd yn creu 
rhestr aros ganolog ar gyfer ei ardal erbyn diwedd 2023. 
 
Ymateb Llywodraeth Cymru: Derbyn  
 
Mae swyddogion eisoes yn trafod gydag Iechyd a Gofal Digidol Cymru (DHCW) i 
ystyried y cynllun ar gyfer rhestr aros ddeintyddol Cymru gyfan. Yr arwyddion 
cychwynnol yw y gellir cyflawni hyn o fewn y flwyddyn ariannol nesaf ac mae cyllid 
wedi'i neilltuo i ariannu'r prosiect. 

Mae gan rai byrddau iechyd drefniadau ar waith eisoes i gynnal rhestr aros. I’r rhai 
hynny sydd heb drefniadau ar waith, byddem yn awgrymu bod gwneud hynny fel 
rhan o’r amserlen ar gyfer ateb Cymru gyfan yn gwbl ddiangen.  
 
Goblygiadau Ariannol - Arian sydd eisoes wedi'i nodi o gyllidebau presennol ar 
gyfer rhaglenni. 
  
 
Argymhelliad 4. Er mwyn lleihau anghydraddoldebau, erbyn diwedd 2023, rhaid i 
Lywodraeth Cymru sicrhau bod pob bwrdd iechyd yn rhoi gwybodaeth i bobl am sut i 
ymuno â rhestr aros ar gyfer gwasanaethau deintyddol, a hynny mewn amrywiaeth o 
fformatau ac ieithoedd, ac nid ar-lein yn unig. 
 
Ymateb Llywodraeth Cymru: Derbyn yn Rhannol 
 
Fel yr amlinellir o dan yr ymateb i argymhelliad 3 rydym yn credu mai'r ffordd orau o 
ddatrys hyn yw cyflwyno ateb Cymru gyfan ac rydym wedi ymrwymo i ddarparu'r 
ateb hwnnw ym mlwyddyn ariannol 2023/24. Bydd gweithredu system newydd yn 
gofyn am ymgyrch gyfathrebu gyhoeddus, gan gynnwys adnoddau gwybodaeth 
gyhoeddus newydd ar gyfer cael mynediad at ofal deintyddol. Bydd yr agwedd hon 
ar y prosiect yn rhoi cyfle i fynd i'r afael â'r argymhelliad i sicrhau bod gwybodaeth ar 
gael mewn amrywiaeth o fformatau.  
 
Goblygiadau Ariannol - Darperir cyllid datblygu a gweithredu ar gyfer rhestr aros 
ganolog o gyllidebau presennol ar gyfer rhaglenni.  
 
 
Argymhelliad 5. Dylai Llywodraeth Cymru adolygu’r gofynion ar gyfer casglu data 

drwy ddeintyddion y GIG er mwyn symleiddio’r broses a lleihau dyblygu gwaith. Dylid 

cwblhau’r adolygiad hwn erbyn mis Rhagfyr 2023, a dylid rhoi gwybod i ni beth yw’r 

canfyddiadau erbyn mis Mawrth 2024 fan bellaf. 

Ymateb Llywodraeth Cymru: Derbyn   
 
Cefnogir y rhaglen i ddiwygio'r contract deintyddol gan sawl ffrwd waith. Er mwyn 
rhoi mwy o gyfle i ddeintyddion gymryd rhan yn y rhaglen ddiwygio crëwyd ffrwd 
waith newydd yr hydref diwethaf. Byddwn yn gofyn i'r gweithgor hwn adolygu'r 
argymhelliad a nodi opsiynau i leihau’r baich gweinyddol. 
 
Goblygiadau Ariannol – Dim. 
  
  
Argymhelliad 6. Erbyn diwedd tymor yr haf 2023, dylai Llywodraeth Cymru roi 
cynllun clir ac amserlenni i’r Pwyllgor hwn yn dangos sut y bydd yn cyflwyno un 
system feddalwedd i’w defnyddio gan holl ddeintyddion Cymru, a dylai roi 
diweddariadau bob chwe mis am y cynnydd a wneir. Dylai’r cynllun hefyd gynnwys 
manylion am sut y bydd Llywodraeth Cymru yn ymwneud â phractisau preifat yn hyn 
o beth. 
 
Ymateb Llywodraeth Cymru: Gwrthod  

Rydym yn croesawu'r argymhelliad mewn egwyddor. Fodd bynnag, nid oes sicrwydd 
p’un a yw'n ymarferol o ystyried y gymysgedd preifat/GIG neu hyd yn oed a yw’r 
proffesiwn yn ei ffafrio. Byddai angen proses gaffael sylweddol ar gyfer gweithredu 
hefyd. Byddwn yn defnyddio’r sianeli presennol i feithrin cysylltiadau â'r proffesiwn 
ynghylch y cynnig hwn ac yn cynnal dadansoddiad o'r opsiynau erbyn diwedd tymor 
yr haf 2023. Bydd hyn yn cynnwys y risgiau, y buddion a’r costau posibl ac yn 
darparu tystiolaeth gadarn ar gyfer bwrw ymlaen â'r argymhelliad hwn. 
 
Byddai unrhyw benderfyniad i weithredu'r argymhelliad hwn hefyd yn gysylltiedig â'r 
trafodaethau ar gyfer y contract deintyddol newydd sy'n annhebygol o fod wedi’u 
cwblhau erbyn diwedd tymor yr haf eleni. Ar ôl i'r trafodaethau ddod i ben, byddem 
yn hapus i roi’r wybodaeth ddiweddaraf i’r Pwyllgor. 
 
Goblygiadau Ariannol - Dim ar hyn o bryd. 
 
Argymhelliad 7. Yn ei hymateb i’r adroddiad hwn, dylai Llywodraeth Cymru ddweud 

wrthym beth mae’n ei wneud i feithrin dealltwriaeth glir o’r rhwystrau sy’n atal 

grwpiau sy’n agored i niwed rhag defnyddio gwasanaethau deintyddol, ble yn union 

mae’r anghydraddoldebau, ac a oes angen rhagor o ymchwil yn y maes hwn.  

Ymateb Llywodraeth Cymru: Derbyn 
 
Mae angen ymchwil ychwanegol yn y maes hwn ac mae swyddogion eisoes wedi 
comisiynu ymchwil ynghylch cael mynediad at weithwyr proffesiynol ym maes 
deintyddiaeth, y maes fferylliaeth, a’r maes perthynol i iechyd. Mae manyleb yr 
ymchwil yn cynnwys gofyniad i nodi rhwystrau i fynediad ar gyfer grwpiau sy'n 
agored i niwed. 
 
Mae disgwyl i'r prosiect hwn gyflwyno adroddiad ar ddiwedd mis Mai 2023 a bydd ar 
gael i'r pwyllgor ei ystyried. 
 
Goblygiadau Ariannol – Mae costau'r ymchwil yn cael eu hariannu o gyllidebau 
presennol ar gyfer rhaglenni. 
 
 
Argymhelliad 8. Dylai Llywodraeth Cymru sicrhau bod y strategaeth ar gyfer y 

gweithlu deintyddol yn adlewyrchu’r dyheadau newydd a’r angen am fwy o 

gymysgedd sgiliau yn y gweithlu, a dylid cyhoeddi’r strategaeth hon cyn gynted â 

phosibl. Gan fod disgwyl i’r Gweinidog Iechyd a Gwasanaethau Cymdeithasol gael y 

drafft ym mis Rhagfyr 2022, dylid cyhoeddi’r strategaeth derfynol erbyn gwanwyn 

2023 fan bellaf. 

Ymateb Llywodraeth Cymru: Derbyn 
 
Daeth fersiwn ddrafft y cynllun gweithlu i law fel y bwriadwyd, ac ers hynny rydym 
wedi bod yn gweithio gydag Addysg a Gwella Iechyd Cymru i gwblhau'r cynllun a'r 
costau ariannol. Yn anffodus, o ganlyniad, mae’r dyddiad cyhoeddi ffurfiol wedi’i 
ohirio tan fis Gorffennaf.  

Goblygiadau Ariannol – Dim 
 
 
Argymhelliad 9. Dylai Llywodraeth Cymru fynd ati ar frys i gyflwyno’r newidiadau 

deddfwriaethol angenrheidiol i alluogi therapyddion deintyddol i gael rhif perfformiwr, 

a dylai roi amserlen i ni ar gyfer gwneud hyn. 

Ymateb Llywodraeth Cymru: Derbyn 

Yn dilyn y cyhoeddiad yn Lloegr y bydd Therapyddion Deintyddol a Hylenyddion nawr 
yn cael agor a chau cyrsiau triniaeth mae swyddogion wedi gofyn ac wedi cael cyngor 
cyfreithiol newydd ynghylch y rhwystrau deddfwriaethol sy'n atal hyn rhag cael ei 
efelychu yng Nghymru. I grynhoi, mae cyfreithwyr wedi cynghori y gall Gweithwyr 
Proffesiynol Gofal Deintyddol ddarparu gwasanaethau deintyddol y GIG ar yr amod 
bod ganddynt y profiad clinigol, yr hyfforddiant, y cymwysterau, y cymhwysedd, a’r 
indemniad sydd ei angen i'w galluogi i gyflawni unrhyw wasanaethau deintyddol yn 
briodol. Felly, nid oes angen gwneud unrhyw newid deddfwriaethol ar hyn o bryd. 
 
Mae swyddogion nawr yn paratoi deunydd cyfathrebu ar gyfer byrddau iechyd i 
esbonio sut y bydd y newid hwn yn cael ei weithredu ar gyfer y flwyddyn ariannol 
nesaf.  
 
Goblygiadau Ariannol – Dim 
 

Argymhelliad 10. Dylai Llywodraeth Cymru ystyried yr opsiynau ar gyfer sefydlu 

ysgol ddeintyddol yn y Gogledd a dylai roi adroddiad i ni am ddichonoldeb hyn erbyn 

mis Gorffennaf 2024. 

Ymateb Llywodraeth Cymru: Derbyn 

Mae ehangu'r ddarpariaeth hyfforddiant i'r tîm deintyddol cyfan yn flaenoriaeth 
allweddol ar gyfer y gweithlu i’r dyfodol. Rydyn ni'n gwybod bod pobl yn fwy tebygol o 
weithio lle maen nhw'n hyfforddi ac felly, mae'n rhaid i ni gynyddu’r cyfleoedd 
hyfforddi yn yr ardaloedd gwledig. Mae hyn eisoes wedi dechrau gyda dull graddol o 
wella recriwtio gwledig drwy fenter hyfforddi wedi'i thargedu ar gyfer myfyrwyr sy'n 
graddio ym mis Medi eleni. 
 
Goblygiadau Ariannol – Dim 
 
 
Argymhelliad 11. Rhaid i Lywodraeth Cymru roi sicrwydd bod iechyd y geg yn cael 

ei integreiddio mewn polisïau ataliol fel Pwysau Iach, Cymru Iach, a dylai roi 

enghreifftiau o ble a sut mae hyn yn cael ei wneud.  

Ymateb Llywodraeth Cymru: Derbyn 

Mae proses lywodraethu safonol ar gyfer datblygu polisïau o fewn yr Adran Iechyd a 
Gofal Cymdeithasol. Mae'r Fforwm Polisi yn elfen allweddol o'r broses honno sy'n 
sicrhau bod yr holl bolisïau sy'n cael eu datblygu yn cael eu hadolygu a bod 
rhyngddibyniaeth rhwng yr holl arweinwyr polisi yn yr adran. 

Mae blaenoriaethau 1 a 6 o Pwysau Iach, Cymru Iach sy'n canolbwyntio ar 
ddewisiadau bwyta'n iach yn enghraifft wych o'r polisi yma'n cyfrannu at wella iechyd 
y geg.   
 
Goblygiadau Ariannol – Dim 
 
 
Argymhelliad 12. Rhaid i Lywodraeth Cymru sicrhau bod y Cynllun Gwên yn cael ei 

adfer i’r lefelau a welwyd cyn y pandemig cyn gynted â phosibl, gan roi diweddariad 

i’r Pwyllgor hwn am y cynnydd erbyn diwedd tymor yr haf 2023.  

Ymateb Llywodraeth Cymru: Derbyn 

Gallwn roi sicrwydd i’r pwyllgor bod adferiad y Cynllun Gwên yn dod yn ei flaen yn 
dda. Mae yna rai ysgolion o hyd sy'n amharod i ail-ymuno am amryw o resymau. 
Bydd adroddiad blynyddol Cynllun Gwên 2022/23 yn cael ei ddarparu i'r pwyllgor cyn 
toriad yr haf. 
 
Goblygiadau Ariannol - dim, mae darpariaeth y Cynllun Gwên yn cael ei ariannu o 
ddyraniad a glustnodwyd i fyrddau iechyd. 
 
 
Argymhelliad 13. Dylai Llywodraeth Cymru wneud gwaith ymchwil i ganfod a ddylid 

darparu rhaglenni iechyd y geg i blant hyd at 12 oed mewn ysgolion ym mhob bwrdd 

iechyd, a hynny fel cam ataliol.  

Ymateb Llywodraeth Cymru: Derbyn 

Y cyngor a gafwyd hyd yma oedd nad oes llawer o dystiolaeth o’r budd clinigol ar 
gyfer ymestyn y dull Cynllun Gwên y tu hwnt i 7 oed. Bydd plant sy'n elwa o'r rhaglen 
Cynllun Gwên wedi normaleiddio arferion da ar gyfer iechyd y geg. Fodd bynnag, 
rydym am wella mynediad at wasanaethau deintyddol ar gyfer plant o bob oedran ac 
rydym yn gwybod bod defnyddio farnais fflworid yn rheolaidd yn ddull profedig ar 
gyfer atal pydredd dannedd. Felly, byddem yn ceisio canfod ai’r ffordd orau neu’r 
ffordd fwyaf effeithlon o wneud hyn yw drwy raglenni mewn ysgolion neu drwy 
wasanaethau deintyddol gofal sylfaenol. 
 
Goblygiadau Ariannol - mae cyllid wedi'i nodi o fewn cyllidebau presennol i ariannu 
prosiect ymchwil. 
 
 
Argymhelliad 14. Dylai Llywodraeth Cymru ystyried yr opsiynau ar gyfer ehangu’r 
rhaglen Gwên am Byth i leoliadau preswyl eraill, fel cartrefi gofal i bobl iau sy’n 
agored i niwed, tai gwarchod a thai gofal ychwanegol, gan adrodd ei ganfyddiadau 
yn ôl i’r Pwyllgor hwn erbyn diwedd 2023. 
 
Ymateb Llywodraeth Cymru: Derbyn 
 
Ers cael yr argymhelliad, rydym wedi sefydlu bod rhai byrddau iechyd eisoes yn 
meithrin cysylltiadau â'r mathau hyn o wasanaethau drwy eu gwasanaethau 
deintyddol cymunedol. Yn ogystal, er bod y rhaglen ei hun wedi'i hanelu at bobl hŷn 

sy'n byw mewn cartrefi gofal, mae'r adnoddau ar gael i bawb ar wefan Iechyd 
Cyhoeddus Cymru - Gwên am byth - Public Health Wales (nhs.wales)  
 
Goblygiadau Ariannol – Dim 
 
 
Argymhelliad 15. Dylai Llywodraeth Cymru gomisiynu ymchwil i werth cyflwyno 
fflworid i’r systemau dŵr cyhoeddus o safbwynt iechyd y cyhoedd, ynghyd ag 
ymchwil i agweddau pobl at hynny. Dylai ymrwymo i gyhoeddi canfyddiadau’r 
ymchwil hwn. 
 

Ymateb Llywodraeth Cymru: Gwrthod 

Cyhoeddodd 4 swyddog meddygol y DU eu barn ar y mater hwn ym mis Medi 2021 - 
Statement on water fluoridation from the UK Chief Medical Officers - GOV.UK 
(www.gov.uk) (Saesneg yn unig). Nid oes unrhyw amheuaeth felly ynghylch ei werth 
o safbwynt iechyd y cyhoedd. 
 
Nid oes costau cyfredol ar gael ar gyfer gweithredu yng Nghymru ond roedd 
Astudiaeth Ddichonoldeb Technegol a gynhaliwyd yn 1997 gan Hyder ar ran 
Awdurdodau Iechyd Cymru yn nodi y byddai cost cyfalaf gosod offer fflworeiddio ym 
mhob un o’r 121 gwaith trin dŵr yng Nghymru bryd hynny yn £21 miliwn. 
Amcangyfrifir y byddai’r costau cynnal blynyddol rheolaidd yn ychydig dros £1 
miliwn. 
 
Amcangyfrifir y byddai cost cyfalaf cyflwyno system fflworeiddio dŵr yn ardal Dŵr 
Cymru bellach yn dros £38 miliwn, gan ystyried chwyddiant yn unig. Amcangyfrifir y 
byddai costau cynnal cynllun o’r fath yn flynyddol oddeutu £2 miliwn.  
 
Gan ystyried y pwysau ariannol ar hyn o bryd, waeth beth yw barn y cyhoedd, mae’n 
annhebygol y gallai Llywodraeth Cymru fflworeiddio ei chyflenwad dŵr ar draws 
Cymru gyfan. Felly byddem yn dadlau na fyddai unrhyw ymchwil i farn y cyhoedd ar 
hyn o bryd yn cynnig gwerth am arian. 
 
Goblygiadau Ariannol - Amherthnasol 
 

 
Argymhelliad 16. Dylai Llywodraeth Cymru adolygu a yw’r lefelau cyllido presennol 
yn ddigonol i’r gwasanaeth gyflawni’r hyn y mae angen iddo’i gyflawni er mwyn 
lleihau’r ôl-groniad, a dylai adrodd yn ôl i’r Pwyllgor hwn ynghylch hyn erbyn diwedd 
tymor yr haf 2023. 
 
Ymateb Llywodraeth Cymru: Derbyn 

Rydym yn gweithio i sefydlu'r rhestr aros ganolog. Unwaith y bydd y rhestr hon yn ei 
lle, byddwn yn gallu sefydlu faint o bobl sy'n aros am ofal deintyddol y GIG. Yn 
seiliedig ar yr wybodaeth hon, byddwn yn gallu gwneud asesiad o’r lefelau ariannu 
sydd eu hangen ar gyfer y gweithgarwch ychwanegol a’r gweithlu ychwanegol i 
ymgymryd â’r gweithgarwch hwnnw. O fewn yr asesiad hwn, a'r diwygiadau yr ydym 

https://icc.gig.cymru/gwasanaethau-a-thimau/iechyd-cyhoeddus-deintyddol/gwella-iechyd-y-geg/gwen-am-byth/
https://www.gov.uk/government/publications/water-fluoridation-statement-from-the-uk-chief-medical-officers/statement-on-water-fluoridation-from-the-uk-chief-medical-officers#conclusion
https://www.gov.uk/government/publications/water-fluoridation-statement-from-the-uk-chief-medical-officers/statement-on-water-fluoridation-from-the-uk-chief-medical-officers#conclusion

yn ymgymryd â nhw, byddwn hefyd yn ystyried y cymysgedd sgiliau priodol i sicrhau 
bod pobl yn cael gofal gan y gweithiwr proffesiynol mwyaf priodol.  
 
Goblygiadau ariannol – Ddim yn hysbys ar hyn o bryd 


